
			དེས་ན་མཐའ་བྲལ་དབུ་མ་དང་མཐའ་བྲལ་དབུ་མའི་གྲུབ་མཐའ་གཉིས་མི་འདྲ་བའི་ཁྱད་པར་ཤེས་པར་བྱ་ཞིང་། དེས་མཚོན་ནས་དབུ་མ་པ་དང་གཞན་གྲགས་སུ་དབུ་མའི་གྲུབ་མཐའ་སྨྲ་བའི་ཁྱད་པར་ཡང་ཤེས་པར་བྱའོ། ། 

			ཐལ་རང་གཉིས་ཀ་དབུ་མ་པ་ཡིན་པ་ལ་ཁྱད་པར་མེད་ཀྱང་། འཇིག་རྟེན་གྲགས་བརྗོད་ཙམ་དུ་ཁས་ལེན་ཡོད་མེད་སོགས་ཞིབ་པ་མཐའ་གཅོད་པའི་འཐད་དུ་འཆད་དོ། །

			གསུམ་པ་སྒྲ་བཤད་ནི། རང་ལུགས་ལ་རང་རྒྱུད་ཀྱི་སྦྱོར་ངག་མི་དགོད་ཅིང་མི་འདོད་པར་ཐལ་སྦྱོར་གྱི་སྒོ་ནས་དངོས་སྨྲའི་འདོད་ཚུལ་མི་རིགས་པ་འགོག་པའོ། ། 

			གསུམ་པ་དབུ་མའི་གྲུབ་མཐའི་སྒྲ་བཤད་ནི། 

			རྟག་ཆད་ཀྱི་མཐའ་དང་བྲལ་བའི་དབུ་མ་བློ་ངོར་གྲུབ་པ་ལྟར་ཁས་ལེན་པས་ན། དབུ་མའི་གྲུབ་མཐའ་ཞེས་བྱའོ། །

			བཞི་པ་འདོད་ཚུལ་ལ་གསུམ། 

			གཞི་བདེན་པ་གཉིས་ཀྱི་རྣམ་གཞག་དང་། ལམ་ཐབས་ཤེས་གཉིས་ཀྱི་རྣམ་གཞག་དང་། འབྲས་བུ་སྐུ་གཉིས་ཀྱི་རྣམ་གཞག་བཤད་པའོ། །

			དང་པོ་ལ། བདེན་གཉིས་སོ་སོའི་མཚན་ཉིད། དབྱེ་བ། སྒྲ་བཤད། མཐའ་གཅོད་པ་དང་བཞི། 

			དང་པོ་ནི། སྒྲོ་བཏགས་པའམ་བཅོས་པའི་ངོ་བོ་མཐོང་བ་རྫུན་པ་མ་དཔྱད་བྱིས་པའི་ཤེས་ངོར་རྙེད་པའི་རྙེད་དོན། ཀུན་རྫོབ་བདེན་པའི་མཚན་ཉིད་དང་། སྒྲོ་མ་བཏགས་པའམ་མ་བཅོས་པའི་ངོ་བོ་མཐོང་བ་ཡང་དག་པ་འཕགས་པའི་རིགས་ངོར་རྙེད་པའི་རྙེད་དོན། དོན་དམ་བདེན་པའི་མཚན་ཉིད་དོ། ། 

			གཉིས་པ་དབྱེ་བ་ནི། དོན་དམ་བདེན་པ་ལ་སྒྲས་བརྗོད་རིགས་ཀྱི་སྒོ་ནས་དབྱེ་ན་རྣམ་གྲངས་དང་རྣམ་གྲངས་མ་ཡིན་པ་གཉིས། དང་པོ་ནི། འཕགས་པའི་མཉམ་གཞག་གི་སྤྱོད་ཡུལ་དུ་གྱུར་བའི་མཐའ་བྲལ་ལྟ་བུ། གཉིས་པ་ནི་ཐེག་ཆེན་སྦྱོར་ལམ་ངོར་གྱི་སྟོང་ཉིད་ལྟ་བུའོ། །

			ཀུན་རྫོབ་བདེན་པ་ལ་དབྱེ་ན། ཡང་དག་ཀུན་རྫོབ་དང་ལོག་པའི་ཀུན་རྫོབ་གཉིས། 

			དང་པོ་ནི་བུམ་པ་ལྟ་བུ། གཉིས་པ་ནི་མེ་ལོང་ནང་གི་བུམ་པའི་གཟུགས་བརྙན་ལྟ་བུའོ། ། 

			གསུམ་པ་སྒྲ་བཤད་ལ། དོན་དམ་བདེན་པའི་སྒྲ་བཤད་ནི། པ་ར་མཱརྠ་ས་ཏྱ་ཞེས་པ་དམ་པའི་དོན་བདེན་པ་ཞེས་པ་སྟེ། དོན་དམ་བདེན་པ་ཞེས་པའི་དམ་པ་དངོས་ནི་འཕགས་རྒྱུད་ཀྱི་མཉམ་གཞག་ཡེ་ཤེས་ཡིན་ལ། དོན་ནི་དེ་ཡི་སྤྱོད་ཡུལ་དུ་གྱུར་པའི་སྟོང་པ་ཉིད་དང་། བདེན་པ་ཞེས་པ་དེ་ཉིད་རྣམ་པ་ཐམས་ཅད་དུ་མི་བསླུ་བས་དེ་སྐད་དུ་བཞག་གོ ། 

			དམ་པ་དེའི་རྗེས་མཐུན་པ་ནི་རིགས་ཤེས་རྗེས་དཔག །དོན་ནི་དེ་ཡི་སྤྱོད་ཡུལ་དུ་གྱུར་པའི་མེད་དགག་གི་མཚན་ཅན་གྱི་སྟོང་པ་ཉིད། བདེན་པ་ཞེས་པ་བརྟགས་ཤིང་དཔྱད་པའི་རིགས་པའི་ངོར་མི་བསླུ་བས་དེ་སྐད་དུ་བཞག་སྟེ། དོན་ཡང་དེ་ཡིན་ལ་དམ་པ་ཡང་དེ་ཡིན་པས་ན་དོན་དམ་པའོ། །དེ་ཉིད་བདེན་པ་ཡིན་པས་དོན་དམ་པའི་བདེན་པའོ། ། 

			ཀུན་རྫོབ་བདེན་པའི་སྒྲ་བཤད་ནི། སཾ་ནི་ས་མནྟ་སྟེ་ཀུན་ཞེས་བྱ་བ་ཡིན་ལ། བྲྀ་ཏི་ནི་བརྫུ་པ་ཡིན་པས་དཔྱད་མི་བཟོད་པའི་དོན་གྱིས་ཀུན་རྫོབ་བོ། །ཡང་དག་པའི་རང་བཞིན་དོན་དམ་བདེན་པ་མངོན་སུམ་དུ་མཐོང་བ་ལ་སྒྲིབ་པར་བྱེད་པའམ། ཡང་ན་དོན་དམ་བདེན་པ་སྒྲིབ་པར་བྱེད་པའི་ཉོན་མོངས་ཅན་གྱི་མ་རིག་པ་ནི་ཀུན་རྫོབ་ཅེས་བྱའོ། །

			བཞི་པ་མཐའ་གཅོད་པ་ལ། ཐལ་རང་གི་ཁྱད་པར་བཤད་པ་དང་། ཁས་ལེན་སྤྱི་འགྲོ་མ་དང་། བཟུང་མཚམས་ཐུན་མོང་མིན་པའོ། ། 

			དང་པོ་ཐལ་རང་གི་ཁྱད་པར་ནི། ཐལ་འགྱུར་བས་ཀུན་གཞི་དང་རང་གིས་རང་ཡུལ་དུ་བྱས་ནས་རིག་པ་དང་ཆ་མེད་པའི་ཆ་བཅས་རྩོམ་གཞིའི་རྡུལ་རྣམས་བདེན་པ་གཉིས་ཀར་དཔྱད་ན་མི་བཟོད་པས་མེད་དགག་འོས་མེད་དུ་མ་ཟད། འཇིག་རྟེན་གྱི་ཐ་སྙད་ཀྱི་གཞིར་ཡང་དེ་དག་འཇིག་རྟེན་ལ་གྲགས་གྲུབ་མེད་པས། དེ་དག་མ་དཔྱད་འཇིག་རྟེན་པའི་ཐ་སྙད་དུའང་ཡོད་པ་མ་ཡིན་ནོ། །

			ཐ་སྙད་འཇལ་བྱེད་ཚད་མ་ནི་ཐལ་འགྱུར་བས་ཚད་མ་ཉིད་དུ་བདེན་པ་གཉིས་ཀར་མ་གྲུབ་པར་སྨྲ་བའི་ཕྱིར། ཐལ་འགྱུར་བ་རྣམས་ནི་དོན་དམ་དང་ཐ་སྙད་གང་དུ་ཡང་རང་ལུགས་སུ་རྣམ་པར་གཞག་པར་བྱ་བ་ཅུང་ཟད་ཀྱང་མེད་ཀྱི། 

			འོན་ཀྱང་དགོས་པའི་དབང་ཁོ་ནར་ཀུན་རྫོབ་ཀྱི་བདེན་པ་ཡང་འཇིག་རྟེན་གཞན་ངོ་འབའ་ཞིག་ཏུ་ཁས་བླངས་པ་མ་གཏོགས་ཐ་སྙད་ཙམ་དུ་ཡང་རང་གི་ལུགས་ཡིན་པར་ཁས་མི་ལེན་ཏོ། །

			ལེགས་ལྡན་དང་ཡེ་ཤེས་སྙིང་པོ་སོགས་ཀྱིས་ཀུན་གཞི་དང་རང་རིག་ཁས་མི་ལེན་ཡང་ཐ་སྙད་ཚད་གྲུབ་བཞེད་དོ། །འཕགས་སེང་སོགས་ཀྱིས་ཀུན་གཞི་དང་རང་རིག་བཞེད་ཅིང་། བདེན་གྲུབ་མི་བཞེད་ཀྱང་ཐ་སྙད་ཚད་གྲུབ་བཞེད་དོ། །

			དེས་ན་ཐལ་འགྱུར་བས་ཀུན་རྫོབ་ཀྱི་བདེན་པ་ལ་བརྟེན་ནས་ཀུན་རྫོབ་ཏུ་དེ་ཉིད་འཚོལ་བ་ན། ཀུན་རྫོབ་ཏུ་དགག་སྒྲུབ་ཀྱི་ཚད་མ་དངོས་པོའི་སྟོབས་ཀྱིས་ཞུགས་པ་ཞིག་ཁས་བླངས་ནས་དེ་ཉིད་འཚོལ་བའི་དགག་སྒྲུབ་བྱེད་པ་མ་ཡིན་ཏེ། ཀུན་རྫོབ་ཙམ་དུའང་དངོས་པོ་སྟོབས་ཞུགས་ཀྱི་ཆོས་དང་། དེའི་ཚད་མ་མེད་ཀྱང་འཇིག་རྟེན་དང་བསྟན་བཅོས་སྨྲ་བ་དག་ལ་གནས་སྐབས་ཇི་ལྟར་གྲགས་པའི་ཀུན་རྫོབ་ཙམ་ཞིག་གི་རྗེས་སུ་བརྗོད་ནས། དངོས་འཛིན་ཅན་དག་གིས་དེ་ཁོ་ན་ཉིད་ལས་ལོག་པར་བཏགས་པའི་ཀུན་རྫོབ་ཀྱི་བདེན་པ་སོགས། བདེན་པ་གཉིས་ཀར་དངོས་སྟོབས་ཀྱིས་ཞུགས་པའི་ཆོས་དང་ཚད་མས་གྲུབ་པའི་མངོན་ཞེན་ཕྱིན་ཅི་ལོག་སེལ་བར་མཛད་པའི་ཕྱིར། 

			འདིར་བདེན་པ་གཉིས་ལས་བརྩམས་པའི་རང་ལུགས་ལ་བསྒྲུབ་བྱ་སྒྲུབ་བྱེད་ཀྱི་རྣམ་གཞག་མེད་ཀྱང་། གཞན་གྱིས་བཏགས་པ་སེལ་བའི་ཆེད་ཀྱི་དགག་སྒྲུབ་འཇིག་རྟེན་དང་རྗེས་མཐུན་དུ་བརྗོད་པ་ནི་ཐལ་འགྱུར་བའི་ལུགས་ཡིན་ལ། དོན་དམ་བདེན་པ་ལས་བརྩམས་པའི་རང་ལུགས་ལ་བསྒྲུབ་བྱ་སྒྲུབ་བྱེད་མེད་ཀྱང་། ཀུན་རྫོབ་ལས་བརྩམས་ནས་དེ་ཉིད་འཚོལ་བྱེད་ཀྱི་བསྒྲུབ་བྱ་སྒྲུབ་བྱེད་ཀྱི་རྣམ་གཞག་འཐད་ལྡན་གྱིས་གཞན་གྱི་བཏགས་པ་སེལ་བའི་དགག་སྒྲུབ་ཁྱད་པར་ཅན་བརྗོད་པ་ནི་རང་རྒྱུད་པའི་ལུགས་སོ་ཞེས་སྲོག་གནད་དོ། ། དེས་ན་དབུ་མ་ཐལ་རང་གི་ཁྱད་པར་ནི། ཐ་སྙད་དུ་དབུ་མའི་ཆོས་ཚུལ་སོགས་རྒྱལ་བའི་གསུང་རབ་ལ་འཆད་རྩོད་རྩོམ་པས་གཞན་གྱི་ལོག་རྟོག་བཟློག་པ་ན། དེ་བཟློག་ཆེད་ཀྱི་ལུང་དང་རིགས་པ་ལ་ཐ་སྙད་དུ་ཡང་ཚད་མ་སོགས་ཀྱི་རང་བཞིན་ཡོད་ནས་དེའི་ལོག་ཕྱོགས་བཟློག་པར་འགྱུར་བའི་རང་བཞིན་ཡོད་པ་མིན་ཀྱང་། འཇིག་རྟེན་གཞན་གྱི་ཚད་མའི་གྲགས་བརྗོད་ཀྱི་རྗེས་ཟློས་ལས། དོན་དམ་པར་མ་ཟད་ཡང་དག་པར་འཇིག་རྟེན་ཀུན་རྫོབ་པར་ཡང་མི་འགྲུབ་པའི་ཆོས་འགོག་པར་བྱེད་དོ་ཞེས་པ་ནི་ཐལ་འགྱུར་བ་དང་།

			དེ་ལས་བཟློག་སྟེ་དོན་དམ་པར་ལོག་རྟོག་བཟློག་པའི་གཏན་ཚིགས་སོགས་ལ་དོན་དམ་པར་ཚད་མར་གྲུབ་པའི་རང་བཞིན་མེད་ཀྱང་། ཐ་སྙད་དུ་ལོག་རྟོག་བཟློག་པ་ན། ཐ་སྙད་དུ་གཏན་ཚིགས་སོགས་ཚད་མས་གྲུབ་པར་ཁས་མ་བླངས་ན་དངོས་པོར་སྨྲ་བའི་ལོག་རྟོག་བཟློག་མི་ནུས་སོ། ། ཞེས་པ་ནི་རང་རྒྱུད་པའི་ལུགས་ཏེ། ཐལ་རང་གི་དབུ་མའི་གྲུབ་མཐའ་འདི་ཁོ་ནས་འབྱེད་དོ། ། 

			མདོར་ན་དབུ་མ་རང་རྒྱུད་པས་ནི་དགག་སྒྲུབ་ཀྱི་ཚད་མ་འཇིག་རྟེན་ན་ཚད་མར་གྲགས་པ་དེ་ཉིད་ཐ་སྙད་དུ་ཚད་མས་གྲུབ་པར་ཁས་བླངས་པའི་སྒོ་ནས་མཐུན་པར་འཇུག་སྟེ་དངོས་པོའི་རང་བཞིན་འགོག་པར་བྱེད་ལ།

			ཐལ་འགྱུར་བས་ནི་དགག་སྒྲུབ་ཀྱི་ཚད་མ་འཇིག་རྟེན་ན་ཚད་མར་གྲགས་པ་དེ་ཉིད། ཐ་སྙད་དུའང་ཚད་མས་མ་གྲུབ་ཀྱང་འཇིག་རྟེན་ན་དེ་ལྟར་གྲགས་པའི་རྗེས་བརྗོད་ཙམ་གྱི་སྒོ་ནས། འཇིག་རྟེན་དང་རྩོད་སྐབས་ཕྱེ་བའི་མཐུན་འཇུག་ཏུ་སྨྲས་ཏེ་དངོས་པོའི་རང་བཞིན་འགོག་པར་བྱེད་པ་ཡིན་ནོ། ། ཞེས་པ་འདི་ནི་བཀའ་བརྒྱུད་དྭགས་སྐོར་བའི་རྣམ་པར་བཤད་པ་ལ་འཁྲུལ་པ་དང་བྲལ་བའོ། །

			གཉིས་པ་ཁས་ལེན་སྤྱི་འགྲོ་མ་ལ་གཉིས། མ་དཔྱད་གྲགས་བརྗོད་རང་སོར་བཞག་པ་དང་། སྒྲུབས་ཤིག་མའི་ལུགས་སོ། ། 

			དང་པོ་ནི་མ་དཔྱད་གྲགས་བརྗོད་ཙམ་སྟེ། དབུ་མ་ཐལ་འགྱུར་བ་ལ་རང་ལུགས་ཡོད། ལས་འབྲས་ཡོད། འགོག་བདེན་ཡོད། བུམ་པ་བུམ་པས་མི་སྟོང་། ས་བོན་ལས་སྨྱུ་གུ་སྐྱེ་ཟེར་བ་སོགས། དེའི་དབང་དུ་བྱས་ན་སྤྱི་ཁྱབ་ཐམས་ཅད་ལ་མ་དཔྱད་གྲགས་བརྗོད་རང་སོར་བཞག་ནས་རྟགས་བསལ་དང་ལན་བྱའོ། །

			གཉིས་པ་སྒྲུབས་ཤིག་མའི་ལུགས་ནི། དེ་ཡང་དཔྱད་པའི་དབང་དུ་བྱས་པ་སྟེ། བདེན་གཉིས་གཅིག་ཐ་དད་གང་ཡིན་ཟེར་བ་དང་། གཞི་དེ་དོན་དམ་དུ་ཡོད་དམ་ཞེས་དང་། ཐ་སྙད་དུ་ཡོད་དམ་ཞེ་ན། རྟགས་བསལ་མི་འདོད་ཁྱབ་པ་ཁྱོད་རང་ལ་འགལ་བས་སྒྲུབས་ཤིག ། ཅེས་པ་འདི་ཁོ་ནས་ལན་བྱའོ། ། 

			གསུམ་པ་བཟུང་མཚམས་ཐུན་མོང་མིན་པ་ནི། འདིར་གཞན་གྲགས་ཞེས་མ་སྦྱར་ན་དགག་པ་གཉིས་ཀྱི་རྣལ་མ་གོ་བ་ནམ་ཡང་ཁས་ལེན་པ་མིན་པས། ཡོད་པ་མ་གྲུབ་ན་ཡོད་པ་མིན། མེད་པ་མ་གྲུབ་ན་མེད་པ་མིན། ཞེས་པ་ལས་དངོས་འགལ་ནམ་ཡང་མི་སྲིད། དབུ་མ་པའི་ལུགས་ཡོད་པར་ཐལ། གཞན་གྲགས་སུ་དབུ་མ་པའི་ལུགས་ཡོད་པའི་ཕྱིར། ཞེས་དང་། ལས་འབྲས་གྲུབ་པར་ཐལ། ལས་འབྲས་གཞན་གྲགས་སུ་གྲུབ་པའི་ཕྱིར། ཞེ་ན། མ་ཁྱབ། 

			ལས་འབྲས་གྲུབ་པ་མིན། ལས་འབྲས་གཞན་གྲགས་སུ་གྲུབ། ལས་འབྲས་གཞན་གྲགས་སུ་བདེན། ཡོད་ཟེར་བ་གཞིར་བཅས། གཞན་གྲགས་སུའང་ལས་འབྲས་བདེན་པ་དང་ཡོད། 

			གཞན་གྲགས་ཀྱི་ལས་འབྲས་ཡོད་དམ་མེད་ཅེ་ན། གང་དུའང་ཁས་མི་ལེན། གཞན་གྲགས་ཀྱི་ལས་འབྲས་གཞན་གྲགས་སུ་ཡོད་དམ་ཞེ་ན་ཡོད།

			གཞན་གྲགས་ཀྱི་ལས་འབྲས་གཞན་གྲགས་སུ་ཆོས་ཅན་ཟེར་ན་ཚིག་འཁྲི་ཡིན། དབུ་མ་འཇུག་པ་ལྟ་བུ་རང་གཞུང་ཡིན་ནམ་མིན་ཞེ་ན། གང་དུའང་མི་འདོད། 

			འོ་ན་གཞན་གྲགས་སུ་དབུ་མ་འཇུག་པ་གཞན་གྲགས་སུ་དབུ་མའི་རང་གཞུང་ཡིན་ནམ་ཞེ་ན་ཡིན། སུ་ལ་གྲགས་ཤེ་ན། ཟླ་གྲགས་དབུ་མ་ཐལ་འགྱུར་བ་འབོད་མཁན་གྱི་འཇིག་རྟེན་པ་དང་རང་རྒྱུད་པ་མན་ཆད་ལ་གྲགས། ཞེས་དང་། 

			ཡོད་མེད་ཀྱི་མཐའ་གང་ཞེ་ན། གཞན་གྲགས་སྦྱར་ན་ཡོད་བྱས་སམ། མེད་བྱས་སམ། དེས་མཚོན་རང་ལུགས་སུ་ཡོད་མེད་གང་དུ་ཁས་བླངས་ན་ཡོད་མཐའ་ཡིན་ལ། གཞན་གྲགས་སྦྱར་ན། གཞན་གྲགས་ཀྱི་ཡོད་མཐའ་ཡོད་པར་བདེན་ཞེན་དུ་འདོད་པ། རང་བཞིན་གྱིས་ཡོད་པར་འདོད་པ། བདེན་པར་ཡོད་པར་འདོད་པ་སོགས་ཡོད་མཐའ། གཞན་གྲགས་ཀྱི་ལས་འབྲས་སོགས་གཞན་གྲགས་ལ་མེད་པར་འདོད་པ་དང་། བདེན་ཞེན་གྱིས་མཐའ་གཅིག་ཏུ་ཆོས་གང་ཡང་མེད་པར་འདོད་པ་སོགས་མེད་མཐར་འཇོག ། དེས་ཡིན་མིན་སོགས་ལའང་འགྲེའོ། ། 

			ཐལ་འགྱུར་བའི་སྐབས་འདིར་ཐ་སྙད་དུ་ཡོད་ན་དོན་དམ་དུ་མེད་པ་བུད། དོན་དམ་དུ་མེད་ན་ཐ་སྙད་དུའང་ཡོད་པ་བུད། 

			གཞན་གྲགས་ལ་ཤེས་བྱ་རྟེན་འབྲེལ་དང་མཐུན་པར་སྨྲ་བའི་འཇིག་རྟེན་པ་དང་། མི་མཐུན་པར་སྨྲ་བའི་འཇིག་རྟེན་པ་དང་། གྲུབ་མཐའ་འོག་མ་ལ་གྲགས་པའི་གཞན་གྲགས་གསུམ་ཡོད་པ་ལས།

			འདིར་དང་པོ་གཙོ་ཆེ་བའི་དབང་དུ་བྱས་ན། ཅུང་ཟད་དཔྱད་པ། མ་བརྟགས་མ་དཔྱད་པ་དང་། ཤིན་ཏུ་དཔྱད་པའི་གྲགས་བརྗོད་གསུམ་ལས་དང་པོའི་དབང་དུ་བྱས་ཏེ་འཇོག་གོ ། 

			མདོར་ན་ལན་གཞན་གྲགས་མ་སྦྱར་བའི་དང་། གཞན་གྲགས་ཕྱོགས་རེར་སྦྱར་བའི་གཞོགས་ཆག་གི་རིགས་ལ་ལན་ནི་རང་གི་ཡིག་ཆར་ཐེབས་པ་ཡིན་པས། རྟགས་བསལ་མི་འདོད་ཁྱབ་པ་ཁྱོད་རང་ལ་འགལ་ཞེས་པ་འདི་ཁོ་ན་བཏབ་པས་སྐྱོན་ནམ་ཡང་མི་འཇུག་གོ །

			གཉིས་པ་ལམ་ཐབས་ཤེས་གཉིས་ནི། ཐབས་ནི་སྙིང་རྗེ་ཆེན་པོ་དང་། 
ཀུན་རྫོབ་བྱང་ཆུབ་ཀྱི་སེམས་སོགས་ཡིན་ལ། ཤེས་རབ་ནི་སྐབས་འདིར་སྤྲོས་བྲལ་རྟོགས་པའི་ཡེ་ཤེས་དང་ཤེས་རབ་གཉིས་ཀའོ། །འདིར་གྲུབ་མཐའི་སྐབས་སུ་མཚོན་ཙམ་ལས། ས་ལམ་གྱི་བགྲོད་ཚུལ་དང་སྤང་བྱ་སྤོང་ཚུལ་སོགས་གཞན་ནི་ས་ལམ་གྱི་རྣམ་གཞག་ཏུ་འཆད་དོ། །

			གསུམ་པ་འབྲས་བུ་སངས་རྒྱས་ཀྱི་སྐུ་གཉིས་ཀྱི་རྣམ་བཞག་བཤད་པ་ལ། སྐུ་གཉིས་ཀྱི་རྣམ་གཞག་སྤྱིར་བཤད་པ་དང་། བྱེ་བྲག་ཏུ་སྐུ་གསུམ་དང་བཞི་དང་ལྔར་དབྱེ་བ། སྐུ་དེ་ལ་བརྟེན་པའི་ཡེ་ཤེས། སངས་རྒྱས་ཀྱི་འཕྲིན་ལས་ཀྱི་རང་བཞིན་བཤད་པ་དང་ལྔ་ལས། 

			དང་པོ་ནི། ཆོས་སྐུ་དང་གཟུགས་སྐུ་གཉིས་སོ། ། 

			དང་པོ་ལ་སྤངས་རྟོགས་ཀྱི་སྐུ་གཉིས་ལས། ཡང་དག་པར་རྫོགས་པའི་སངས་རྒྱས་ཀྱི་རང་བཞིན་ནི། སྤངས་པ་ཕུན་སུམ་ཚོགས་པ་དང་། ཡེ་ཤེས་ཕུན་སུམ་ཚོགས་པའོ། །

			སྤངས་པ་ཕུན་སུམ་ཚོགས་པ་ནི། ཉོན་མོངས་པའི་སྒྲིབ་པ་དང༌ཤེས་བྱའི་སྒྲིབ་པ་དག་ས་དང་ལམ་རྣམས་སུ་སུན་ཕྱུང་ནས་རྡོ་རྗེ་ལྟ་བུའི་ཏིང་ངེ་འཛིན་གྱི་མཇུག་ཐོགས་སུ་མ་ལུས་པར་སྤངས་པ་སྟེ། དེ་ཡང་སྙོམས་འཇུག་གི་སྒྲིབ་པ་ལ་སོགས་པ་ནི་སྒྲིབ་པ་གཉིས་པོ་དེའི་དབྱེ་བར་ཟད་པས། གཉིས་པོ་དེ་སྤངས་པས་སྒྲིབ་པ་ཐམས་ཅད་སྤངས་པ་ཡིན་ནོ། ། 

			གཉིས་པ་རྟོགས་པ་ཕུན་སུམ་ཚོགས་པ་ནི། ཟག་མེད་ཀྱི་ཡེ་ཤེས་ཆོས་ཀྱི་སྐུ་སྡེ་ཚན་ཉེར་གཅིག་གོ །

			གཉིས་པ་གཟུགས་སྐུ་ནི་བསོད་ནམས་ཀྱི་ཚོགས་ལས་གྲུབ་པའི་ལོངས་སྤྲུལ་གཉིས་སོ། ། བསོད་ནམས་ཀྱི་ཚོགས་ཀྱི་དོན་དུ་སེམས་ཅན་ལ་ཕན་པ་བསྒྲུབས་པ་ལས་རྣམ་པར་སྨིན་པའི་འབྲས་བུ་གཟུགས་ཀྱི་སྐུ་འགྲུབ་ཅིང་། ཡེ་ཤེས་ཀྱི་ཚོགས་ཀྱི་དོན་དུ་མི་རྟོག་པའི་ཏིང་ངེ་འཛིན་བསྒོམས་པ་ལས་དྲི་མ་དང་བྲལ་བའི་འབྲས་བུ་ཆོས་ཀྱི་སྐུ་འགྲུབ་པའོ། ། 

			གཉིས་པ་བྱེ་བྲག་ཏུ་སྐུ་གསུམ་དང་བཞིར་དབྱེ་བ་ལ་གཉིས། དང་པོ་ལ་ཆོས་སྐུ། ལོངས་སྐུ། སྤྲུལ་སྐུ་དང་གསུམ་ལས། 

			དང་པོ་ཆོས་སྐུ་ནི། ཟག་པ་མེད་པའི་ཡོན་ཏན་ཐམས་ཅད་དང་ལྡན་པའི་ཆོས་ཀྱི་དབྱིངས་རང་བཞིན་གྱིས་རྣམ་པར་དག་པ་ཉིད་གློ་བུར་གྱི་དྲི་མ་ཐམས་ཅད་དང་ཡང་བྲལ་ནས་དག་པ་གཉིས་ལྡན་གྱི་ངོ་བོ་ཉིད་དུ་གྱུར་པ་ནི་ངོ་བོ་ཉིད་སྐུའམ་ཆོས་ཀྱི་སྐུ་སྟེ།

			ངོ་བོ་ལ་དབྱེར་མེད་ཀྱང་འཆད་ཚུལ་འགའ་ཞིག་ཏུ་ཉོན་མོངས་པ་དང་ཤེས་བྱའི་སྒྲིབ་གཉིས་བག་ཆགས་དང་བཅས་པ་ལམ་རྣམས་སུ་སུན་ཕྱུང་ནས། རྡོ་རྗེ་ལྟ་བུའི་ཏིང་ངེ་འཛིན་གྱི་མཇུག་ཐོགས་སུ་མ་ལུས་པ་བཅོམ་པ་སྤངས་པ་ཕུན་ཚོགས་ནི་ངོ་བོ་ཉིད་ཀྱི་སྐུ་དང༌།

			ཤེས་བྱ་ཇི་ལྟ་བ་དང་ཇི་སྙེད་པ་མཁྱེན་པའི་ཡེ་ཤེས་ཀྱིས་ཆོས་ཐམས་ཅད་ཀྱི་མཚན་ཉིད་ཇི་ལྟ་བ་བཞིན་མངོན་སུམ་དུ་གཟིགས་ཤིང་ཐུགས་སུ་ཆུད་པ་རྟོགས་པ་ཕུན་ཚོགས་ནི་ཆོས་ཀྱི་སྐུའོ་ཞེས་རྣམ་པར་གཞག་པའང་ཡོད་དོ། ། 

			དེའང་ཆོས་ཐམས་ཅད་ཀྱི་རང་བཞིན་སྟོང་ཉིད་སྤྲོས་པ་ཐམས་ཅད་དང་བྲལ་བ་རང་བཞིན་རྣམ་དག་གི་མཚན་ཉིད་ཅན་ངོ་བོ་ཉིད་སྐུ་དང༌། དེ་ལྟར་གཟིགས་པའི་ཡེ་ཤེས་རྣམ་དག་གི་མཚན་ཉིད་ཅན་ཆོས་ཀྱི་སྐུ་དག་ཡུལ་དང་ཡུལ་ཅན་ཡིན་ནོ། །

			གཉིས་པ་ལོངས་སྐུ་ནི། འོག་མིན་ཆེན་པོ་རྒྱན་སྟུག་པོ་བཀོད་པར་མཚན་དང་དཔེ་བྱད་ཀྱིས་བརྒྱན་པའི་སྐུས་རྒྱལ་སྲས་འཕགས་པ་རྣམས་དང་ལྷན་ཅིག་ཏུ་ཐེག་པ་ཆེན་པོའི་ཆོས་ཁོ་ན་ལ་རྒྱུན་མི་འཆད་པར་ཉེ་བར་ལོངས་སྤྱོད་པ་སྟེ། ངེས་པ་ལྔ་ལྡན་གྱི་སངས་རྒྱས་དེ་ལོངས་སྐུའི་མཚན་ཉིད་དོ། ། མཚན་གཞི་ནི་མཚན་དཔེའི་གཟི་འོད་འབར་བའོ། ། ཐ་སྙད་ཙམ་དུ་དབྱེ་ན། སྟུག་པོ་བཀོད་པར་སྣང་བ་ལོངས་སྐུ་ཆེན་པོ་དང༌། གནས་གཙང་གི་འོག་མིན་དུ་བཞུགས་པ་ཆུང་ངུ་གཉིས་སམ། དངོས་གནས་ཚུལ་དང༌། བཏགས་པ་བ་སྣང་ཚུལ་གཉིས་སུ་དབྱེ་བ་ཡོད་ཅིང་། སྐུ་དེའང་མེ་ལོང་གི་གཟུགས་བརྙན་ལྟར་སྣང་ལ་རང་བཞིན་མེད་པའི་ཚུལ་གྱིས་ས་བཅུའི་བྱང་ཆུབ་སེམས་དཔའ་རྣམས་ལ་སྣང་ཞིང་ཆོས་ཀྱི་སྐུའི་རྟེན་དུ་གྱུར་པའོ། ། 

			མདོར་ན་སངས་རྒྱས་ཐམས་ཅད་ལོངས་སྐུ་གཅིག་གི་ངོ་བོར་འཚང་རྒྱ་བར་འདོད་པའི་ལོངས་སྐུ་གཅིག་ཏུ་འདོད་པ་དེ་དང་། ལོངས་སྐུ་ལ་ཆེ་ཆུང་གཉིས་སུ་འདོད་པའི་བཤད་སྲོལ་སྔ་ཕྱི་གཉིས་པོ་འདི་འཐད་དོ། །

			གསུམ་པ་སྤྲུལ་སྐུ་ནི། འཁོར་བ་ཇི་སྲིད་ཀྱི་བར་དུ་གདུལ་བྱ་མཐའ་ཡས་པའི་བསམ་པ་དང་མཐུན་པར་རྣམ་འཕྲུལ་སྣ་ཚོགས་པ་སེམས་ཅན་གྱི་དོན་རྒྱུན་མི་འཆད་པར་མཛད་པའོ། ། སྤྲུལ་པའི་སྐུ་དེ་དག་ལའང་དབྱེ་ན། བཟོ་བོ་སྤྲུལ་སྐུ། སྐྱེ་བ་སྤྲུལ་སྐུ། མཆོག་གི་སྤྲུལ་སྐུ་དང་གསུམ་དུ་འགྱུར་ཞིང་། དེ་དག་ཀྱང་དྲི་ཟ་གདུལ་བའི་དོན་དུ་རྒྱུད་མངས་སྒྲེང་བ་ལ་སོགས་པར་སྟོན་པ་བཟོ་བོ་སྤྲུལ་སྐུ་དང་། རི་བོང་དང་རུ་རུ་ལ་སོགས་པར་ཡང་སྟོན་པ་སྐྱེ་བ་སྤྲུལ་སྐུ་དང་། ཤཱཀྱ་ཐུབ་པ་ལ་སོགས་པར་སྟོན་པ་བྱང་ཆུབ་ཆེན་པོ་མཆོག་གི་སྤྲུལ་པའི་སྐུའོ། ། 

			གཉིས་པ་སྐུ་བཞིར་དབྱེ་བ་ནི། ངོ་བོ་ཉིད་སྐུ་དང་། ཡེ་ཤེས་ཆོས་སྐུ་དང་། ལོངས་སྐུ་དང་། སྤྲུལ་སྐུའོ། །

			བཞི་པ་སྐུ་དེ་ལ་བརྟེན་པའི་ཡེ་ཤེས་ནི། ཡེ་ཤེས་བཞི་སྟེ། མེ་ལོང་ཡེ་ཤེས། མཉམ་ཉིད་ཡེ་ཤེས། སོར་རྟོག་ཡེ་ཤེས། བྱ་གྲུབ་ཡེ་ཤེས་སོ། ། 

			ལྔ་པ་འགྲོ་བའི་དོན་དུ་སངས་རྒྱས་ཀྱི་འཕྲིན་ལས་ནི། དང་པོ་བྱང་ཆུབ་ཏུ་སེམས་བསྐྱེད་པ་དང༌། བར་དུ་ལམ་ཉམས་སུ་ལེན་པ་དང༌། མཐར་འབྲས་བུ་སངས་རྒྱས་འདོད་པ་ཐམས་ཅད་ནི་སེམས་ཅན་གྱི་སྡུག་བསྔལ་བསལ་ཞིང་བདེ་བ་སྒྲུབ་པའི་དོན་ཆེད་ཁོ་ན་ཡིན་ན། སངས་རྒྱས་པའི་ཚེ། རྣམ་རྟོག་དང་འབད་རྩོལ་མི་མངའ་བར་བཞུགས་པས། སེམས་ཅན་གྱི་དོན་ཅང་འབྱུང་ངམ་སྙམ་ན།

			སངས་རྒྱས་ལ་འབད་རྩོལ་དང་རྣམ་རྟོག་མི་མངའ་བཞིན་དུ། འགྲོ་དོན་ལྷུན་གྲུབ་དང་རྒྱུན་མི་ཆད་པར་འབྱུང་བ། གདོད་མའི་སྙིང་པོ་དྲི་བྲལ་ཆོས་སྐུའི་མཛད་ཕྲིན་སེམས་ཅན་ཐམས་ཅད་ལ་འཇུག་པ་རྫོགས་སྨིན་སྦྱངས་གསུམ་ལ་མ་བལྟོས་ཀྱང་། གནས་སྐབས་སུ་དེ་གསུམ་བྱས་པའི་མཐུ་ལས་གསར་དུ་སངས་རྒྱས་པ་ལྟར། སྟོན་པའི་ཆོས་སྐུ་དེའི་ཕྲིན་ལས་ནི་མཐའ་ཡས་པའི་སེམས་ཅན་ཐམས་ཅད་དམིགས་པའི་རྐྱེན་དུ་བྱས་ནས། ཆོས་ཀྱི་སྐུའི་མཁྱེན་པ་དེ་མ་ཐག་པའི་རྐྱེན་དང་། དེ་ཉིད་དེའི་བདག་རྒྱུ་སྟེ། ངོ་བོའི་སྒོ་ནས་དེ་མ་ཐག་རྒྱུ་དང་། བྱེད་པའི་ཆ་ནས་བདག་རྒྱུར་བཞག་པ་ལས། གཞན་གྱི་དོན་བསྒྲུབ་པའི་ཕྲིན་ལས་ཏེ་བྱ་བ་དེ་འཁོར་བ་མ་སྟོང་གི་བར་དུ་ལྷུན་གྲུབ་རྒྱུན་མི་འཆད་པར་འབྱུང་བ་ཡིན་ནོ། ། (ཕྲིན་ལས་འདི་དག་གི་ངོ་བོ་ནི་མཁྱེན་བརྩེ་ནུས་པའི་ངོ་བོ་སྟེ་རིག་པར་བཞག་ན་མཛེས་པ་ཡིན་ནོ། །)

